
Abstrak

Kajian ini bertujuan untuk mereka bentuk dan membangunkan Modul Peta 
Pemikiran i-Think bagi mata pelajaran Sains sekolah rendah. Modul ini 
adalah sebagai rujukan dan panduan  bagi memudahkan guru menggunakan 
peta pemikiran i-Think di dalam bilik darjah. Di samping itu, pembangunan 
modul ini juga adalah untuk meningkatkan tahap penguasaan murid di 
dalam mata pelajaran Sains.  Pengkaji menggunakan model ADDIE untuk 
membangunkan modul ini yang mempunyai lima peringkat iaitu analisis, 
rekabentuk, pembangunan, perlaksanaan dan penilaian. Modul Peta 
Pemikiran i-Think terdiri daripada 4 bahagian iaitu maklumat mengenai 
i-Think, maklumat mengenai 8 peta pemikiran, rancangan pengajian 
harian (RPH) dan lembaran kerja berasaskan kemahiran berfikir aras tinggi 
(KBAT). Dalam kajian ini, modul tersebut dinilai oleh guru-guru Sains, 
jurulatih utama i-Think dan juga pensyarah. Modul ini dinilai dengan 
menggunakan senarai semak. Segala penambahbaikan dilakukan setelah 
peringkat penilaian selesai. Dijangkakan dengan adanya modul ini dapat 
mengurangkan beban guru untuk menggunakan peta pemikiran i-Think 
di dalam bilik darjah. Selain itu, dengan penggunaan lembaran kerja 
berasaskan KBAT, diharapkan ianya dapat meningkatkan penguasaan 
murid di dalam mata pelajaran Sains.

Kata kunci	 modul pengajaran, peta pemikiran i-think, kemahiran 	
	 	 berfikir, sains sekolah rendah.

Abstract

The purpose of this research is to design and develop i-Think Mind Map 
Module for Science Year 5 Primary School.  This module is for reference 
and guidance for the teacher on how to use i-Think in the classroom. 
Besides that, the development of this module is also to increase the 
pupil’s proficiency in Science. Researcher using ADDIE model to develop 
this module and it have 5 stages of analysis, design, development, 
implementation and evaluation. i-Think Mind Map Module consists of 4 
sections; information about i-Think, information regarding eight thinking 
maps, daily lesson plans and  worksheets for the pupils based on Higher 
Order Thinking Skills (HOTS). In this research, the module is assessed 
by Science’s teacher, i-Think trainer and lecturer of UPSI. This module 
is assessed by using checklists. All improvements will be made after the 
evaluation is completed. This module can reduce the burden of the teachers 

to use i-Think Mind Map in the classroom. In addition, with the use of 
worksheets based on HOTS, hopefully it can improve student proficiency 
in Science.

Keywords	 Teaching module, I-Think Mind Map, Thinking skills, 	
	 	 science primary school.

PENGENALAN

Bermula tahun 1995, Trends in Mathematics and Science Study (TIMSS) 
diperkenalkan dan  Malaysia telah menyertainya sejak tahun 1999. Purata skor 
TIMSS pada tahun 1999 dan 2003 menunjukkan peningkatan iaitu daripada skor 
492 kepada 510 dalam pencapaian pelajar Malaysia tetapi pada tahun 2007, 
pencapaian Malaysia telah menurun secara drastik dari skor 510 kepada 471 
(Zabani Darus, 2012). Program for International Student Assessment (PISA) 
pula dilakukan 3 tahun sekali bermula pada tahun 2009. Malaysia telah berjaya 
menduduki tempat ke-52 berbanding 74 negara yang menyertai PISA.  Ia bukan 
merupakan kedudukan yang boleh dibanggakan oleh negara (Zabani Darus, 2012). 
Kesimpulannya, pencapaian pelajar Malaysia dalam TIMSS dan  PISA adalah 
kurang memuaskan.
	 Menurut laporan kajian Kestrel Education (UK) dan 21 Century Schools 
(USA) mendapati pemikiran aras tinggi guru dan murid Malaysia amat rendah 
(PPPM, KPM 2012). Untuk meningkatkan pencapaian dalam Sains dan Matematik, 
kerajaan telah memperkenalkan Program i-Think. Ia merupakan kolaborasi antara 
Kementerian Pendidikan Malaysia dan Agensi Inovasi Malaysia. Penggunaan 
thinking maps atau peta pemikiran telah digunakan di 10 sekolah rintis di seluruh 
Malaysia bermula tahun 2012. Pada tahun 2014 pula, ia telah diwajibkan di 
semua sekolah di seluruh Malaysia.  Penggunaan istilah ‘peta minda’ yang biasa 
digunakan telah ditukar menjadi ‘peta pemikiran i-THINK’. Walaupun istilah 
yang digunakan berlainan, hakikatnya ia membawa maksud yang sama (PPPM, 
KPM, 2012).
	 Kestrel Education, United Kingdom merupakan organisasi yang 
bertanggungjawab untuk membangunkan alat berfikir ini. Dengan bertujuan 
untuk melahirkan murid yang kreatif, kritis dan inovatif, program ini diharap 
dapat meningkatkan dan membudayakan kemahiran berfikir dikalangan murid 
khususnya Kemahiran Berfikir Aras Tinggi. Kemahiran berfikir merupakan 
kecekapan murid menggunakan akal dalam menjalankan proses berfikir. Murid 
yang mempunyai kemahiran berfikir dikatakan mempunyai kemahiran yang cekap 
dalam menyusun dan menganalisa maklumat, idea atau konsep secara teratur dan 
mereka juga dapat membuat keputusan dan kesimpulan yang tepat bagi setiap 
situasi atau masalah yang diberikan. 
	 Terdapat 8 peta pemikiran yang boleh digunakan iaitu peta bulatan (circle 
map),  peta pokok (tree map),  peta buih (bubble map),  peta buih berganda (double 
bubble map),  peta alir (flow map),  peta pelbagai alir  (multi-flow map),  peta dakap 
(brace map) dan  peta titi (bridge map). Kesemua peta pemikiran ini mempunyai 

ciri-ciri  yang hanya boleh digunakan untuk fakta atau maklumat yang tertentu 
sahaja. Sebagai contoh, peta buih hanya boleh digunakan untuk menggambarkan 
sesuatu menggunakan kata adjektif sahaja dan peta pokok digunakan untuk 
membahagikan maklumat kepada kategori tertentu, memberi contoh, membuat 
sub-topik dan memberikan huraian. Bahan-bahan grafik dan gambar-gambar 
yang dilukis mampu merangsang pemikiran, memudahkan pemahaman dan 
mengukuhkan daya ingatan murid. Abu Bakar Nordin (2013) menjelaskan bahawa 
untuk mencapai aspirasi negara dalam melaksanakan transformasi pendidikan, 
penambahbaikan sistem negara harus di buat terutamanya meningkatkan kebolehan 
murid, persediaan guru, kualiti sekolah dan juga kepimpinan sekolah. Selain 
itu, beliau telah menyatakan bahawa Program i-Think ini merupakan salah satu 
usaha daripada kerajaan yang mempunyai kekuatan luar biasa dalam transformasi 
pendidikan yang mana dapat memupuk kemahiran berfikir aras tinggi di kalangan 
murid-murid.

OBJEKTIF KAJIAN

Objektif pembangunan modul ini adalah untuk membangunkan modul peta 
pemikiran i-Think bagi mata pelajaran Sains tahun 5. Ianya mempunyai isi 
kandungan yang jelas dan membolehkan pengguna menggunakan modul dengan 
mudah. Di dalam modul ini juga mengandungi penerangan ringkas mengenai 
i-Think di mana ianya berguna untuk memberikan gambaran awal mengenai 
i-Think kepada para guru. Bagi kegunaan guru dan murid, templat peta pemikiran 
i-Think untuk setiap topik juga disediakan.

KERANGKA KONSEPTUAL 

Untuk melihat keberkesanan penggunaan peta pemikiran i-Think dalam mata 
pelajaran Sains Tahun 5, pengkaji telah menggunakan teori konstruktivisme 
digunakan sebagai sandaran kajian. Dalam konteks pengajaran dan pembelajaran, 
teori konstruktivisme yang telah diasaskan oleh Lev Vygotsky ini telah mengubah 
senario pengajaran tradisional yang ada di Malaysia iaitu berpusatkan guru 
kepada  pengajaran dan pembelajaran yang berpusatkan murid. Ini adalah kerana 
teori ini menyifatkan proses pembelajaran sebagai suatu proses yang aktif 
dan bersifat sosiobudaya (Yahya et al., 2009). Hal ini disokong oleh Harkirat 
et al., (2010), yang mengatakan secara umumnya, gabungan peta minda dan 
teori moden konstruktivisme dalam pembelajaran adalah sesuai. Ini kerana 
pembelajaran menerusi teori konstruktivisme memberi penekanan terhadap 
penglibatan aktif murid yang memanfaatkan struktur pengetahuan sedia ada dan 
mengkonstruk pengetahuan baru yang diperoleh dengan mengabungjalinkan 
antara keduanya dalam ingatan mereka. Selain itu juga, pembelajaran menerusi 
teori konstruktivisme menggalakkan murid belajar secara koperatif dan kolaboratif 
yang dapat meningkatkan pencapaian murid dalam mata pelajaran Sains (Yahya 
& Othman, 2012)

Rajah 1   Kerangka Konseptual kajian

	 Berdasarkan Rajah 1, kumpulan sasaran diajarkan maklumat baharu 
oleh guru menggunakan teori konstruktivisme dengan menggunakan modul peta 
pemikiran i-Think dan juga penggunaan lembaran kerja untuk murid. Dengan 
pengetahuan sedia ada murid dan peta pemikiran i-Think, ianya dapat meningkatkan 
pencapaian murid dalam mata pelajaran Sains.

METODOLOGI

Kajian ini  menggunakan pendekatan kualitatif dengan membangunkan modul 
dan analisis menggunakan senarai semak yang disediakan.  Kajian ini melibatkan 
pembangunan modul di mana ianya dinilai oleh guru Sains, jurulatih i-Think dan 
penyarah Universiti Pendidikan Sultan Idris. Pemilihan penilai adalah berdasarkan 
pengalaman di dalam bidang sains dan pencapaian mereka di dalam pedagogi Sains. 
Selain itu, mereka juga mempunyai pendedahan secara meluas di dalam penggunaan 
peta pemikiran i-Think. Mereka akan diberikan senarai semak dan hasilnya dianalisis 
oleh pengkaji. Hasil analisis tersebut telah digunakan untuk menambahbaik modul 
yang telah dibina. 

Pengetahuan Sedia Ada Murid Teori Konstruktivisme

Strategi Pengajaran dan Pembelajaran Menggunakan Peta Pemikiran i-Think

Kumpulan Sasaran
(murid)

Modul Peta Pemikiran i-Think

Lembaran Kerja Peta Pemikiran i-Think

Meningkatkan pencapaian dalam Mata Pelajaran Sains	

Model ADDIE 

Rajah 2  Model ADDIE

	 Model ADDIE digunakan sebagai panduan dalam kajian ini kerana menurut 
Jamalluddin (2001) model ini merupakan asas kepada model-model rekabentuk 
intruksi lain yang mempunyai beberapa kelebihan tersendiri. Di antara kelebihan 
model ini adalah ia mengandungi 5 fasa asas kepada rekabentuk pengajaran. Fasa-
fasa ini mempunyai pengertian tersendiri yang boleh dirujuk dalam mengatur langkah 
kerja semasa menjalankan proses pembinaan modul. Rajah 2 menunjukkan carta aliran 
bagi kajian ini dengan menggunakan 5 komponen yang terdapat dalam Model ADDIE 
(Jamalluddin, 2001).

Fasa Analisis 
Pada peringkat awal kajian, analisis dibuat untuk mengenalpasti masalah yang timbul, 
menentukan matlamat dan objektif pembangunan modul, rasional penghasilan modul, 
skop modul dan pengguna sasaran yang akan menggunakan modul peta pemikiran 
i-Think ini.  Setelah sesuatu masalah dikenalpasti, punca dan faktor terjadinya masalah 
tersebut ditentukan untuk memastikan modul yang dihasilkan menepati keperluan 
pengguna secara umumnya. Murid yang terlibat adalah murid tahun 5 sekolah 
rendah. Analisis juga telah dilakukan kepada guru sekolah rendah yang terlibat dalam 
penggunaan modul pembelajaran i-Think bagi subjek Sains.

Fasa Reka bentuk 
Fasa reka bentuk dilaksanakan selepas fasa analisis selesai dilaksanakan. Fasa ini 
merangkumi pandangan keseluruhan tentang rupa bentuk, struktur, pendekatan 
pengajaran, teori pembelajaran dan jenis media yang akan terlibat. Selain itu, objektif 
pembelajaran yang sesuai dan boleh dicapai oleh murid perlu ditentukan. Kaedah 
penyampaian sesuatu maklumat juga perlu ditentukan sama ada mudah difahami serta 
bersesuaian dengan pengguna atau pun tidak. 

Fasa Pembangunan 
Selepas fasa reka bentuk selesai, fasa pembangunan akan dilaksanakan. Dalam fasa 
ini, pengkaji akan menghasilkan modul menggunakan semua elemen yang telah dipilih 

berdasarkan kepada reka bentuk yang telah ditetapkan. Pembangunan merujuk kepada 
proses membangun  atau menghasilkan modul peta pemikiran i-Think termasuklah 
rancangan pengajaran harian, templat peta pemikiran, latihan untuk murid dan 
sebagainya. Selain itu, fasa ini memerlukan masa yang agak panjang untuk disiapkan. 
Ini adalah kerana banyak perkara atau elemen penting harus dititikberatkan sepanjang 
proses pembangunan agar menepati kandungan pembelajaran dan ianya boleh diterima 
serta difahami oleh guru dan murid. 

Fasa Pelaksanaan
Dalam fasa ini, modul yang telah siap dihasilkan akan digunakan atau dipersembahkan 
kepada beberapa orang guru sains dan pensyarah untuk menguji keberkesanannya serta 
melihat masalah-masalah yang tidak disedari semasa fasa rekabentuk dan pembangunan 
yang mungkin wujud. Seterusnya, jika mempunyai masalah, proses pembaikan akan 
dilaksanakan sebelum modul ini digunakan secara rasmi.

Fasa Penilaian 
Penilaian terbahagi kepada dua iatu penilaian formatif dan penilaian sumatif. Penilaian 
formatif dilakukan pada semua fasa untuk memastikan keberkesanannya. Penilaian 
sumatif pula berlaku di peringkat akhir penghasilan modul. Ia melibatkan maklum balas 
daripada pengguna terhadap isi kandungan, strategi, gaya persembahan, penggunaan 
bahasa dan sebagainya melalui penyeliaan dan senarai semak untuk memastikan ianya 
sesuai atau pun tidak. 

DAPATAN KAJIAN

Rajah 3 merupakan muka depan Modul Peta Pemikiran i-Think Sains Tahun 5 yang 
telah siap dihasilkan. Pada mukasurat terawal modul ini mengandungi isi kandungan 
yang membolehkan pengguna untuk merujuk mana-mana subtopik dalam modul ini 
dengan cepat dan mudah. Selain itu, muka surat yang pertama juga menceritakan 
tentang modul ini yang  mengandungi 4 bahagian iaitu Bahagian 1, 2, 3 dan 4.

Rajah 3  Paparan muka depan modul

BAHAGIAN 1 – Bahagian ini memberi gambaran secara jelas tentang membudayakan 
kemahiran berfikir agar dapat membantu guru dan murid untuk memahami secara 
mendalam tentang program i-THINK. Selain itu ia juga mempunyai maklumat 
mengenai kemahiran berfikir dan cara untuk membudayakan kemahiran berfikir dalam 
kalangan murid (rujuk rajah 4).

Rajah 4  Maklumat mengenai program i-Think

BAHAGIAN 2 - Bahagian ini memperkenalkan lapan Peta Pemikiran yang digunakan 
dalam program i-THINK. Setiap peta disertakan dengan proses pemikiran dan 
langkah penggunaannya. Satu penerangan tentang penggunaan Bingkai Rujukan turut 
disertakan. Penerangan mengenai Peta Pemikiran merujuk kepada Hyerle, D. & Yeager, 
C. (2007). Thinking Maps: A Language for Learning. US: Thinking Maps Incorporated 
dan nota yang dibekalkan oleh Kestrel Education (UK). Templat bagi 8 peta i-Think 
juga disediakan untuk kegunaan guru di dalam bilik darjah (Rujuk rajah5).

Rajah  5  8 Peta Pemikiran i-Think

BAHAGIAN 3 – Bahagian ini mengandungi rancangan pengajian harian (RPH) yang 
telah dibuat berdasarkan rancangan pengajian tahunan (RPT) yang dibekalkan oleh 
Kementerian Pendidikan Malaysia (KPM) selaras dengan dokumen standard kurikulum 
dan pentaksiran (DSKP). Setiap RPH akan disertakan sekali dengan peta pemikiran 
i-THINK yang berkaitan dengan proses pengajaran dan pembelajaran (Rujuk rajah 6). 

Rajah  6  Rancangan Pengajian Harian (RPH)

BAHAGIAN 4 – Lembaran Kerja i-Think yang boleh digunakan oleh murid sebagai 
latihan di dalam kelas atau di luar kelas. Ia juga boleh dijadikan sebagai instrumen 
pentaksiran di akhir pembelajaran setiap topik.  Setiap soalan merupakan soalan KBAT 
dan boleh membantu murid untuk menguasai Kemahiran Berfikir Aras Tinggi (Rujuk 
rajah 7). 

Rajah  7  Lembaran Kerja i-Think

PERBINCANGAN

Setelah Modul Peta Pemikiran i-Think diteliti oleh guru Sains, jurulatih i-Think dan 
pensyarah, ianya telah melalui peringkat pembetulan di mana semua kelemahan telah 
dibaiki dan ditambahbaik  untuk mengoptimumkan keberkesanan modul ini. Modul  
ini telah melalui 5 fasa ADDIE yang membolehkan ianya dibangunkan dengan jayanya 
menepati ciri-ciri sebuah modul yang menggunakan teori konstruktivisme dalam 
pengajaran. Rancangan Pengajian Harian (RPH) yang disediakan menepati kehendak 
kurikulum kebangsaan iaitu KSSR selaras dengan 5 fasa Needham yang dijadikan 
teras dalam pembangunan RPH tersebut. Selain itu, penerangan mengenai i-Think 
yang telah dijelaskan secara terperinci di dalam modul boleh membantu guru dalam 
memahami kesemua 8 peta pemikiran i-Think dan cara menggunakannya dengan 
betul. Lembaran kerja yang disediakan juga menepati kriteria kemahiran berfikir aras 
tinggi (KBAT) serta mudah digunakan oleh murid. 
	 Ketelitian dalam menghasilkan modul ini dititikberatkan terutamanya di 
bahagian penghasilan RPH dimana ianya perlu mencapai tahap tertentu agar pengajaran 
oleh guru berkualiti. Guru-guru bebas menggunakan RPH ini sama ada ingin 
menggunakannya secara terus atau mengubahnya berdasarkan senario sekolah masing-
masing. Modul ini juga menyediakan Bahan Bantu Mengajar (BBM) yang berbentuk 
peta pemikiran i-Think yang mana boleh membantu guru untuk menyampaikan 
maklumat kepada murid dengan lebih berkesan. Guru boleh menggunakan BBM 
tersebut di dalam kelas atau menjadikannya sebagai nota kepada murid. Lembaran 
kerja juga dihasilkan dengan menitikberatkan penelitian terhadap tahap pemikiran 
murid tahun 5 dan ianya boleh diubahsuai mengikut keperluan dan tahap penguasaan 
seseorang murid. Selain dijadikan latihan, peta pemikiran tersebut boleh dijadikan nota 
setelah ianya selesai dijawab oleh murid.
	 Kelebihan penggunaan Modul Peta Pemikiran i-Think sendiri ialah boleh 
menjadi panduan kepada guru dalam menggunakan i-Think di dalam bilik darjah. 
Selain itu, ia boleh mengurangkan beban guru sekaligus menjadikan i-Think sebagai 
bahan utama dalam membantu murid dalam menguasai mata pelajaran Sains. Modul 
ini juga mesra pengguna kerana ianya dibina mengikut susunan topik yang ada di 
dalam buku teks dan menepati Rancangan Pengajian Tahunan (RPT). 

KESIMPULAN

Kajian ini berjaya membangunkan satu modul Peta Pemikiran i-Think yang berasaskan 
teori konstruktivisme serta penggunaan 5 fasa Needham dalam Rancangan Pengajian 
Harian. Ia juga mempunyai Bahan Bantu Mengajar yang boleh mengurangkan beban 
guru dalam penyediaan RPH. Diharapkan dengan adanya modul ini, guru mempunyai  
motivasi untuk menggunakan i-Think di dalam bilik darjah. Lembaran Kerja i-Think 
juga dibangunkan agar murid-murid boleh didedahkan dengan soalan-soalan i-Think 
dan kemahiran berfikir aras tinggi (KBAT). 

